
Annotatsiya: Maqolada Sharq xalqlarining musiqiy merosi maqom yaratilish tarixi, ulug’ olim Mirzo 

Ulug’bek Tarag’ay va yana bir qator olimlarimizning asarlarida maqom nomlari, ijro kuylari haqida 

yoritilgan. 

 

Kalit so'zlar: maqom, san’at, kuy-qo’shiq, vatanparvarlik, fuqarolik hissiyoti, ijro uslubi, ajdodlar 

merosi, madaniy meros, mafkuraviy sifat, maqom san’ati. 

 

 

Oʻzbek mumtoz musiqa madaniyati koʻp asrlik tarixga ega. Koʻpgina sozanda va xonandalar 

avlodining faoliyatida qaror topgan xalq hamda og’zaki an’anadagi professional musiqa san’ati bu 

haqda guvohlik beradi. Bugungi Oʻzbekiston hududida Oʻrta Osiyo xalqlari ajdodlari yaratgan 

qadimgi sivilizatsiya mavjud boʻlgan arxeologiya ma’lumotlari, tasviriy san’at asarlari, 

sharqshunoslarning yangi tadqiqotlari va nihoyat oʻrta asrdagi O’rta Osiyo olimlarining musiqiy 

risolalari tarjimasi, oʻzbek xalqi musiqa madaniyati taraqqiyotining tarixiy jarayonini tasavvur 

qilishimizga yordam beradi.  

Oʻzbek xalqi ajdodlarining musiqa sarchashmalari Oʻrta Osiyo hududida yashagan qardosh xalqlar, 

birinchi navbatda tojik xalqi ijodi bilan mustahkam bogʻlangan. Bu musiqa asarlarning X-XI asrgacha 

oʻzida bir butunlikni ifoda etadi, keyinchalik u oʻzbek va tojik musiqa madaniyatlarining shakllanishi 

uchun umumiy asos boʻlib xizmat qiladi.  

Xalq musiqa ijodi - xalq og'zaki ijodi bilan birga rivojlanib borayotgan xalq vakillari tomonidan 

yaratilgan turli musiqiy asarlar majmui hisoblanadi. Xalq musiqa ijodiyoti har bir xalqning urf-

odatlari, tafakkuri, orzu-umidlari, mehnati, milliy musiqa an’analarini ifodalaydi. U turli shakl va 

mazmunga ega va bastakorlarning ijodiy manbai hisoblanadi. Shuning uchun xalq musiqasi kasbiy 

musiqa bilan bog‘liq holda rivojlanadi. Qadim zamonlardan hanuzgacha xalq musiqasining 

targʻibotchilari xonandalar, sozandalar, baxshilar boʻlgan.  

“O’zbek xalq musiqa ijodi – musiqa san’atining eng qadimgi ildizlaridan boʻlib, har bir xalqning 

oʻtmishidan darak beruvchi, tarixi, madaniyati va an’analarini oʻzida ifoda etuvchi bebaho xazinadir. 

Oʻzbek xalqining musiqa madaniyati juda uzoq tarixga ega. Tarixiy taraqqiyot davomida xalq ogʻzaki 

ijodi, xalq mumtoz musiqasi, an’anaviy kasbiy musiqa, xalq bastakorlik yoʻllari singari shaklan va 

usluban bir-biriga yaqin ijrochilik koʻrinishlari bir-birini toʻldirib keladi”1.  

Xalqimizning ehtiyоjlarini qоndirish jarayоni (mehnat, marоsim va bоshqalar) da yuzaga kelgan xalq 

musiqa ijоdi (musiqiy fоlklоr) va оgʻzaki anʼanadagi prоfessiоnal musiqa (mumtоz musiqa, 

                                                           
1 Nurmatov H., Yo’ldosheva N.. O’zbek xalq musiqa ijodi. G’afur G’ulom nomidagi nashriyot-matbaa ijodiy uyi. 

Toshkent –2007-yil 

bastakоrlik) qatlamlariga ajratilgan musiqa ijоdiyоti unitilmas bir jarayоndir. Mazkur xalq оgʻzaki 

anʼanadagi musiqa ijоdkоrlari оmmaviy badiiy оngning xususiyatlariga izchil tayanib, muayyan davr, 

uslub va bоshqalarning estetik qоnunlari, ijоdiy qоidalariga qatʼiyan bоʻysunadi. Shu nuqtai nazardan 

оgʻzaki anʼanadagi musiqalar individual оbrazlar yaratishga qaratilgan kоmpоzitоrlik ijоdidan farq 

qiladi. Оʻz tabiatiga kоʻra, оgʻzaki anʼanadagi musiqa nоta yоzuvida “mustahkamlangan” mualliflik 

asarlardan emas, balki оgʻzaki shaklda, avlоddan avlоdga merоs bоʻlib оʻtgan namunalardan ibоrat 

bоʻladi. Mazkur namunalarning badiiy ifоdasi turli jarayоnlar, оʻziga xоs yоʻllar оrqali gavdalanadi. 

Ustоzlardan bevоsita eshitib оʻrgangan namunalarga shоgird sоzanda xоnandalar оʻz qissalarini 

qоʻshadilar, yоinki bоshqacha variant (yоʻl) lar yaratib, ijrо etadilar. Musiqa merоsini xalq musiqa 

ijоdi (mehnat va marоsim qоʻshiqlari, yalla, lapar, termalar, оʻyin-raqs va lirik kuylar kabi) hamda 

оgʻzaki anʼanadagi prоfessiоnal musiqa (maqоm, ashula, chоlgʻu yоʻllari va bоshqalar) janrlari 

tashkil etadi. 

Zaminimizda o`tkazilgan tarixiy qazilmalar natijasida topilgan dutorga, surnay, qonunga, nayga 

o`xshash sozlar, toshlarga o`yib bitilgan sozandalarning soz chalib turganidagi tasvirlari, miniatyura 

asarlaridagi sozanda va hofizlarning rasmlari o`lkamizda ijrochilik san’ati qadimdan rivojlanib 

kelganligidan dalolat beradi. Sharq xalqlarining musiqiy merosi bo`lmish Maqom, Mug’am, Dastgox, 

Navba, Raga, Kyui kabi ijrochilikning murakkab turkumlari avloddan - avlodga og’zaki ravishda 

o`tib kelgan. Tarixiy manbalar, bilimdon ustoz san’atkorlarning fikri hamda ilmiy tadqiqotlarga 

qaraganda, XIII-XVII asrlarda O`rta Osiyo, Xuroson va Ozarbayjon xalqlari musiqasida quyidagi o`n 

ikki (Duvozdax) maqom mavjud bo`lgan. Bular «Ushshoq», «Navo», «Buslik», «Rost», «Husayniy», 

«Xijoz», «Rohaviy», «Zango’la», «Iroq», «Isfahon», «Zirafqand», «Buzurg».  

Yana bir tarixiy manbaga murojaat qiladigan bo`lsak, ulug’ olim Mirzo Ulug’bek Tarag’ayning 

«Risola dar ilmi musiqa» (Musiqa ilmi haqida risola) kitobining «Dar bayoni duvozdah maqom» (o`n 

ikki maqom zikrida) bobida shunday fikrlar keltiriladi: Xoja Abdulqodir ibn Adurahmon Marog’iy, 

Xoja Sayfidin Abdulmo`min, Sulton Uvays Jaloiriylarning so`zlariga qaraganda, avvalda maqomlar 

ettita bo`lg’on: «Maqomi rost», «Maqomi Ushshoq», «Maqomi Navo», «Maqomi Rohoh», «Maqomi 

Xijoz», «Maqomi Iroq», «Maqomi Husayniy». Yana ushbu risolada ulug’ bobomiz Ulug’bekning o`zi 

tanbur va nog’orani juda yaxshi chalganligini, «Bulujiy», «Shodiyona», «Axloqiy», «Tabriziy», 

«Usuli ravon», «Usuliy otlig’» singari kuylarni ixtiro qilganligini ta’kidlab o`tadi.  

Yuqoridagi fikrlarga suyangan holda, shunday xulosa qilish mumkinki, tarixiy sharoitda yangi ijro 

yo`llari sayqallangan ko`rinishlari bilan jilolanib kelgan. Keyinchalik xalqning etnik joylashishi, 

yashash sharoitlari, turmush tarziga qarab ularning turlicha madaniy rivojlanish davriga asoslanib har 

xil maqom yo`llari ham o`z o`rnini topganligi ehtimoldan xoli emas. 

Natijada XVIII asrga kelib Buxoroning «Shashmaqom» (Olti maqom)i: «Buzruk», «Rost», «Navo», 

«Dugoh», «Segoh», «Iroq» maqomlari o`zining nasr va mushkulot qismlari bilan rivojlangan bo`lsa, 

Farg’onaning «Chor maqom»i (To`rt maqom), «Dugoh husayniy»ning yettita yo`li, «Chorgoh»ning 

oltita ijrochilik yo`li, «Shaxnozi Gulyor»ning oltita ijrochilik yo`li hamda «Bayot» yo`llarining savti 

va taronalari bilan jilolanib, ijro etib kelingan.  

